
FJALA E MBYLLJES SË KONFERENCËS SHKENCORE: 

“ISA BOLETINI NË LËVIZJEN KOMBËTARE SHQIPTARE” 

 

 

I nderuar Z. Drejtor i Institutit të Historisë së Kosovës, prof. 

assoc. dr. Sabit Syla, 

I nderuar Z. Drejtor i Institutit për Trashëgimi Shpirtërore e 

Kulturore të Shqiptarëve-Shkup,  

dr. Skënder Asani, 

Të dashur kolegë, 

Miq të nderuar, 

 

Me kënaqësi të veçantë dua të shpreh para jush disa 

vlerësime për Konferencën Shkencore: “Isa Boletini në Lëvizjen 

Kombëtare Shqiptare”, punimet e së cilës po i drejtohen fundit. 

Dëshiroj të përgëzoj të gjithë referuesit, të cilët me përkushtim 

sollën kontribute të vlefshme shkencore me analiza e argumente të 

reja për veprimtarinë e Isa Boletinit në kuadrin e Lëvizjes 

Kombëtare Shqiptare. Kjo konferencë e cila pati 24 kumtime 

interesante, u zhvillua nën patronazhin e Kuvendit të Kosovës dhe 

të Qeverisë së Republikës së Kosovës.  

Shumë kuptimplotë ishte mbajtja e saj në selinë e Kuvendit 

të Kosovës, fakt që na bën të mendojmë e të jemi krenar se ëndrra 

dhe ideali i Isa Boletini dhe i shqiptarëve atdhetarë të të gjitha 

brezave është sot një realitet i prekshëm. Kontributi i tyre, gjaku i 

tyre qëndron në themelet e lirisë që gëzojmë ne sot. Po kështu kjo 

konferencë në thelbin e saj është kontribut i përbashkët i tre 

instituteve tona: Institutit të Historisë në Prishtinës, Institutit të 

Historisë-Tiranë, Instituti i Trashëgimisë Shpirtërore e Kulturore të 

Shqiptarëve-Shkup, si dhe i studiuesve të tjerë shqiptarë, të cilët 

kanë një bashkëpunim të ngushtë midis tyre në ndriçimin e 

historisë sonë kombëtare, çka me siguri është një motiv që e ka 

frymëzimin e vetë edhe në dimensionin e figurës së Boletinti dhe 

mesazhet që rrezaton ajo.  

Rikthimi i Isa Boletinit mes nesh në tempullin e shtetësisë 

së Kosovës është një ngjarje sa emocionuese aq edhe frymëzuese 

për ne dhe çdo shqiptar. Gjithashtu, kjo ishte një mundësi për të 

gjithë ne që të rishqyrtonim rrethanat në të cilat gjendej kombi ynë 

në kohën që padyshim mban vulën e bëmave të tij. Pikërisht këtë 

kontribut përftuam nga konferenca e sotme, e cila solli analiza dhe 

fakte të reja shkencore mbi një sërë çështjesh të rëndësishme 

historiografike, si: dimensioni ushtarak i veprimtarisë së Isa 

Boletinit, kontributi i tij në kryengritjet antiosmane, kontributi i tij 

në rezistencën kundër pushtuesve serbë, për mbrojtjen dhe 

jetësimin e Shqipërisë së pavarur, deri tek qëndrimi i tij human ndaj 

minoritetit serb, çka flet për një dimension tjetër madhor të këtij 

burri të madh shqiptar. Figura e Isa Boletinit u ndriçua në mënyrë 

interesante dhe objektive nga një sërë referatesh të ndërtuara mbi 



                                                                                                                          

  

 
 

bazën e burimeve të ndryshme publicistike e diplomatike, si në 

këndvështrimin e shtypit xhonturk, të burimeve diplomatike 

britanike, burimeve serbe, austro-hungareze, malazeze dhe 

bullgare.  

Gjithashtu u sollën të dhëna interesante për figurën e tij në 

epikën historike dhe kujtesën popullore. Unë dëshiroj nga zemra të 

përgëzoj referuesit për kumtimet interesante dhe me nivel 

shkencor, si dhe organizatorët e kësaj konference të rëndësishme e 

produktive shkencore, veçanërisht kolegun tim të nderuar, drejtorin 

e Institutit të Historisë së Kosovës “Ali Hadri”, prof. asoc. dr. Sabit 

Syla, për organizimin shumë të mirë të kësaj konference. Kam 

bindjen se për figurën e Isa Boletinti ka ende punë për të bërë dhe 

arkivat na rezervojnë ende fakte kuptimplota që do ta plotësojnë 

edhe më tej aktivitetin dhe personalitetin e këtij Garibaldi shqiptar. 

Historianët shqiptarë nuk do të reshtin së hulumtuari rreth figurës 

dhe kohës së tij, e cila qëndron në themelet e kombit modern 

shqiptar. Duke ju falënderuar të gjithëve për pjesëmarrjen dhe 

kontributin tuaj, punimet e kësaj konference i deklaroj të mbyllura.    

 

Ju faleminderit!                                       

Prishtinë, më 5 qershor 2015 

 

 

 




